
Efling, kraftur, áræði – Ábyrgðin er okkar

Skýrsla forseta Jörfa

á svæðisráðsfundi Eddusvæðis haldinn í Reykjavík 14.nóvember 2009

Frá síðustu svæðisráðstefnu Eddusvæðis sem haldin var  sunnudaginn 6.september er þetta helst að frétta af starfi Jörfa.

Það má segja að starfsárið hjá okkur  hafi hafist með stjórnarskiptafundinum sem haldinn var á 19. hæð í Turninum í Smáranum í Kópavogi  26.september. Þar mættu félagar og makar og var þetta hin besta veisla í fallegri umgjörð, því útsýnið þarna er meiri háttar, svo og allur viðurgjörningur.

Það var umdæmisstjóri Óskar Guðjónsson sem heiðraði okkur með nærveru sinni og sá hann um stjórnarskiptin og flutti okkur hvatningarræðu.

Fráfarandi forseti kynnti fyrirmyndarfélaga starfsársins en það var  Ævar Breiðfjörð og afhenti hann honum farandbikar klúbbsins.

Frá stjórnarskiptum hafa verið haldnir 2 stjórnarfundir og 2 félagsfundir og er mæting á þá góð, eða  87%.  Á þessum fundum voru afhent erindisbréf embættismanna og nefnda starfsársins, þá voru fjárhagsáætlun og reikningar afgreiddir.

Þá hefur verið farin sameiginleg leikhúsferð þar sem við sáum Brennuvargana, efni þess höfðar ekki síður til okkar í dag, en þegar það var frumsýnt fyrir hálfri öld.

Á fyrri sameiginlegan fund þeirra 5 klúbba sem enn halda tryggð við Kiwanishúsið mættu 18 félagar úr Jörfa sem gestir, en þetta er ekki skráður fundur hjá okkur. 

Það var Hekla sem sá alfarið um framkvæmd þess fundar.

Seinni sameiginlegi fundurinn er svo á dagskrá 29.mars og mun Jörfi sjá um framkvæmd hans. Ég tel að einn slíkur sameiginlegur fundur árlega sé meira en nóg.  

Þetta er 34. starfsár Jörfa, félagar eru við upphaf starfsárs 30, þar af eru 4 í leyfi.

Jörfi var meðal þeirra sem útnefndir voru fyrirmyndarklúbbar á síðasta umdæmisþingi, en þingið sátu þrír kjörnir fulltrúar Jörfa ásamt nokkrum félögum úr klúbbnum.
Á dagskrá starfsársins eru 9 stjórnarfundir og 17 félagsfundir.

Sameiginlegi fundurinn var heimsókn, en ekki hafa ennþá verið ákveðnar heimsóknir til annarra klúbba.  

Á dagskrá er svo hin árlega þjóðhátíð í mars, gróðursetning og sumarferð þegar aftur hefur vorað.

Fjáröflunarverkefni okkar eru farin af stað, við héldum mikla sviðaveislu í hádeginu fyrsta vetrardag í Kiwanishúsinu í góðri samvinnu við veitingamanninn sem þar var.

Klúbbfélagar undir stjórn fjáröflunar- og styrktarnefndar unnu mikið undirbúningsstarf við þrif og frágang sviðanna. Þarna komu um 170 manns og nutu þess sem fram var borið og hlýddu á 
Gísla Má Gíslason sem lýsti hinum ýmsu afbrigðum sviða sem tíðkast með öðrum þjóðum og svo var happdrætti. Áður en borðhald hófst lék einn Jörfafélagi, Gunnar Kvaran á harmóniku.

Með því hversu vel þessu hefur verið tekið, en þetta er annað árið sem þetta er gert, má gera ráð fyrir að þetta sé komið til að vera.  

Undirbúningur að næsta fjáröflunarverkefni er hafin en það er sala á sælgæti fyrir jólin, við byrjum að pakka á morgun, og svo verðum við með blómasölu og útkeyrslu á konudaginn.

Þá gerum við ráð fyrir að afhenda eins og undanfarin ár matarkörfur til bágstaddra í Árbæjarhverfi í samvinnu við sóknarprestinn þar. 

Við höfum um árabil styrkt tvö börn í SOS þorpunum, nú var annað barnið vaxið upp úr kerfinu og spjarar sig vel, þannig að við tókum nýtt barn í fóstur og erum nú með eitt barn í El Salvador og annað á Haiti. 

Gönguklúbbur Jörfa hefur fært út kvíarnar og  nú er gönguferðirnar ætlaðar öllum Kiwanisfélögum og er gönguáætlunin aðgengileg bæði á heimasíðu Jörfa og umdæmisins.

Þátttaka hefur því miður verið frekar dræm í þessum gönguferðum.

Við höfum lagt mikla vinnu í að koma okkur upp verklagsreglum og áfangi í þeim var samþykktur á fundi í september síðastliðnum og settur inn á heimasíðu klúbbsins.

Áfram verður unnið að þessu verkefni enda eðli þess þannig að því lýkur aldrei.

Við leggjum áherslu á að heimasíða Jörfa sé uppfærð reglulega og allar upplýsingar þar séu réttar svo félagar og aðrir geti notfært sér síðuna, þótt ekki væri til annars en að skoða myndir frá viðburðum í klúbbnum. Ég held að klúbbar vanmeti gagnsemi heimasíðunnar, en þær þurfa að vera í stöðugri endurnýjun  til að gagn sé að þeim.  

Baldur Árnason, forseti Jörfa

Aldrei að hörfa – áfram með Jörfa !

